
КИЧИК МАКТАБ ЁШИДАГИ ЎҚУВЧИЛАРДА ЭКОЛОГИК МАДАНИЯТНИ ШАКЛЛАНТИРИШ

Бошланғич таълим ёшидаги ўқувчиларда ҳам атроф-муҳитдаги табиий ҳодисаларга муносабат ва уларга масъулият ҳисси куртаклари мавжудки, бинобарин уларни ривожлантириш талаб этилади. 
Мазкур ёшдаги ўқувчиларнинг фикрлаши ва ҳиссиётининг юқорилиги уларда биргаликда қайғуриш, кечаётган ҳодисаларга мансублик ҳиссини келтириб чиқаради.  Шу сабабли ўқувчиларда атроф-муҳит ҳодисалари ва одамларнинг хатти-ҳаракатига қизиқишини илк ўқувчилик давридан уйғотиш ва уларга нисбатан ижобий муносабатни шакллантириш талаб этилади. 


  Бошланғич синф  ўқувчилари шахсида   экологик маданиятни  шакллантириш  “муносабат“  “масъуллик“ни  тарбиялашда  намоён  бўлади. Бундай  муносабат   инсониятнинг,  ҳусусан   айрим   одамларнинг   билиб, билмай,  узоқни  ўйламай   табиатга  кўрсатган   салбий  таъсири   оқибатини   англаш   ва бундай  таъсирни  бартараф  этиш  истаги  юзага келиши натижасидагина  шаклланади. 

Экологик  маданият  бир-бирини  тақозо   этадиган,  бир- биридан  ўсиб  чиқадиган уч  тушунчани  қамраб  олади:  экологик  билимлар,  экологик  онг  ва  табиат  муҳофазаси  бўйича  кўникмалар. Ушбу  кўникмаларнинг    керакли вақтда ишга  тушиши  аҳлоқий-экологик   иродага  боғлиқ. Иродаси  бўш  одам ножўя  ҳатти-ҳаракатларни   тўхтатиб  қолишга  мойил ҳам,   қодир ҳам   бўлмайди. Шу  боис  экологик  ҳиссини   бошланғич  синфдан   тарбиялаш мақсадга  мувофиқдир. 
Башарият  орзуси  бўлмиш   баркамол  авлодни  тарбиялаш   коинот  аталмиш  улкан  экологик  тизимнинг   ҳатосиз   ишлашига  маълум  бир  маънода  боғлиқдир.
Президентимиз И.А.Каримов  экология   масаласига  алоҳида  тўхталиб,  “Экология ҳар бир  фуқаронинг   ва  оиланинг  махсус   эътибор   зонасига  айланиши  зарур “,  деб  таъкидлашлари  ҳам   бежиз   эмас.

Ҳалқимизнинг  “соғ  танда- соғлом  ақл”, деган  нақли   асрлар    давомида  авлоддан-авлодга   ўтиб  келмоқда. Чунки атроф  муҳит  тозалиги, табиат  софлиги,   гўзаллиги,   бойлиги    инсоннинг  гўдаклигидаёқ  соғлом,   жисмонан   бақувват,   ақлан  етук  бўлиб  ўсишида  муҳим  аҳамиятга   эга.  Табиатнинг   ранг-  баранглиги  ва  зарарли  томонларини   тушунтириб   бо-риш билан  бирга   уни  асраб-авайлаш,  ривожлантириш,   бойитиш  лозим-лигини,  бунинг  учун   ҳар   биримиз   масъул   эканлигимизни   ва   меҳнат   қилишимиз  лозимлигини   таъкидлаб борамиз. Экологик   тарбия  асосан,  табиат  ҳақидаги  тасаввурларни   шакллантириш  орқали  табиат  билан  таништириш   меҳнат  машғулотларида ҳам  бериб  борилади. 


Президентимиз   И.А.Каримов   ижтимоий  экология  муаммоларини  диалектик  таҳлил   қилар  экан,  табиат  ва  инсон   ўзаро  муайян   қонуниятлар  асосида муносабатда  бўлиши  бу  қонуниятларни   бузиш  ўнглаб  бўлмас   экологик  фалокатларга олиб келишини таъкидлаб,  уларни миллий хавфсизликка қарши яширин тахдидлардан бири сифатида баҳолайди.  Айни пайтда, экологик хавфсизликни таъминлаш кўп омилли  жараён эканлигини алоҳида таъкидлаш лозим. Уни фақат сиёсат, иқтисод ёки маънавиятга боғлаб қўйиш ярамайди. Бу борада атроф-муҳитга нисбатан содир этилаётган  экологик ноўрин хатти-ҳаракатлар  ёки жиноятлар фуқароларнинг, айниқса, ўсиб келаётган ёш авлоднинг экологик онги, маданият ва масъулияти нисбатан пастлиги, хусусан  ҳаётий экологик билим ва кўникмалари етарлича  ривожланмаганлиги  оқибатида келиб чиқади.

Жаҳоннинг барча мамлакатлари каби Ўзбекистонда ҳам шахс ва жамиятнинг моддий ва маънавий маданияти экологик мазмунга эга бўлмоқда. Эндиликда Республикамизда чиқиндисиз ва экологик тоза технологияларни жорий этилиши, атроф-муҳитни мухофаза қилишнинг иқтисодий механизмларини ривожлантириш ва такомиллаштириш, экологик ҳуқуқбузар-ликлар учун  маъмурий-ҳуқуқий  чоралар кўриш, экологик  маърифат орқали  аҳолининг экологик тушунчаларини ривожлантириш,  халқаро экологик муносабатларни йўлга қўйиш,  табиатга атроф-муҳитга кўрсатилаётган  салбий омилларни  камайтиришга, инсоннинг  атроф-муҳитга сифат жиҳатидан  янгича муносабатни  шакллантиришга олиб келмоқда.

 Кадрлар тайёрлаш бўйича миллий дастурда ҳам “инсон, жамият ва атроф-муҳит  ўзаро уйғунлашуви”га  “таълим олувчиларнинг  …   экологик, санитария-гигиена  таълими ҳамда  тарбиясини такомиллаштириш”га алоҳида эътибор қаратилган.  Шу боис умумий ўрта таълим мактаблари ўқувчиларига қўйилган умумий талабларида ҳам уларнинг экологик масъулиятини ҳис қилиши, табиат муҳофазаси соҳасидаги билимларга эга бўлиши лозимлиги алоҳида кўрсатиб ўтилган. 

Демак, Ватанимиз табиатига, атроф-муҳитга нисбатан ҳурмат, эҳтиёткорона муносабат ва унга масъулият билан қараш ҳиссини мактаб ёшидаги ҳар бир ўқувчи шахсида  тарбиялашимиз лозим. 
Бошланғич синф ёшидаги ўқувчи ўз атрофидаги табиий-ижтимоий муҳит таъсирида ва маҳаллада ўрнатилган ахлоқий экологик тартиблар асосида яшайди. Зеро, юртимизнинг  гўзал табиати унинг  келгуси ҳолати айнан уларнинг атроф-муҳитга бўлган муносабати орқали белгиланади. Шу боис педагог олимлар ва амалиётчилар экологик таълим ва тарбияни илк болалик ёшидан бошлаш мақсадга мувофиқ деб ҳисоблашади. 

Табиатга зиён  етказаётганини била туриб, ўз хатти-ҳаракатини тўхтатмасдан онгли равишда  давом эттирадиган одамни  бу ишдан қайтариш анча мушкул. Нотўғри хатти-ҳаракатларнинг  гувоҳи бўлиб турганлар эса бунга  кўп вақт тўсқинлик қилиш  пайида бўлсалар-да,  қатъиятсизликни  намоён қилиб, ўзларини четга оладилар. Атроф-муҳитга  билмасдан зарар етказган одам учун экологик таълим зарур бўлса, ўзи келтираётган зарарни билса ҳам, йўлидан  қайтмайдиган масъулиятсиз одамга экологик таълимгина эмас,  балки тарбия ҳам лозим.  Чунки, биринчиси онгга боғлиқ бўлса,  иккинчиси аҳлоққа бориб тақалади.
Демак, умумий ўрта таълим мактабларидаги  экологик маърифатнинг мақсади,  ўқувчиларни атроф-муҳит билан таништириш жараёнида  ижтимоий экологик ахлоқ қоидаларига  мос келувчи ва унинг ҳолати учун  фуқаролик масъуллигини таъминловчи  дастлабки экологик билимлар, қараш ва эътиқодлар  асосларини мажмуа  сифатида таркиб топтиришдан  иборатдир.
Шундай қилиб, умумий ўрта таълим мактабларида экологик  маърифатни самарали амалга ошириш, ўқувчиларда  атроф-муҳитга  масъулиятли муносабат  асосларини тўлиқ шакллантириш  лозим. Зеро, табиатга муҳаббат,  унга масъуллик туйғуси – жуда кенг  қамровли ва мураккаб психологик-педагогик тушунчалардир.  Улар юксак руҳий ва ақлий  қатламларни ўз ичига оладиган  яхлит бир бутунликни ташкил этади. Бундай туйғуни шакллантириш ишини илк болалик  ёшидан бошлашни мақсадга мувофиқ деб ҳисоблаймиз.
